
КОМИ РЕСПУБЛИКАЛӦН ОЛАНПАС

Коми Республикаын муниципальнӧй юкӧнъяслӧн мутасъясын гражданаӧс юасьӧм индан да нуӧдан пӧрадок йылысь

Примитӧма Коми Республикаса
Каналан Сӧветӧн					2017 вося урасьӧм тӧлысь 16 лунӧ

	Тайӧ Оланпасыс «Россия Федерацияын меставывса асвеськӧдлӧм котыртан ӧтувъя принципъяс йылысь» Федеральнӧй оланпаслӧн 31 статья серти (водзӧ — Федеральнӧй оланпас) ладмӧдӧ Коми Республикаын муниципальнӧй юкӧнъяслӧн мутасъясын гражданаӧс юасьӧм индан да нуӧдан ӧткымын юалӧм.  
Тайӧ Оланпасын вӧдитчан шӧр терминъясӧн да кыввежӧртасъясӧн вӧдитчӧны сэтшӧм жӧ вежӧртасын, кутшӧм и Федеральнӧй оланпасын.  

1 статья
1. Гражданаӧс юасьӧмсӧ (водзӧ — юасьӧм) нуӧдӧны Коми Республикаын муниципальнӧй юкӧнлӧн став мутасын (водзӧ — муниципальнӧй юкӧн) либӧ сылӧн мутас юкӧнын сы могысь, медым тӧдмавны олысьяслысь видзӧдлассӧ да босьтны сійӧс тӧд вылӧ Коми Республикаын меставывса асвеськӧдлан органъясӧн да Коми Республикаын меставывса асвеськӧдлан чина йӧзӧн, а сідзжӧ Коми Республикаса канму власьт органъясӧн помшуӧмъяс примитігӧн.  
2. Юасьӧмыслӧн кывкӧртӧдъясыс лоӧны вӧзъянаӧн.

2 статья
8

1. Юасьӧмсӧ индан да нуӧдан пӧрадоксӧ урчитӧны муниципальнӧй юкӧнлӧн подувпуктасӧн да (либӧ) муниципальнӧй юкӧнса бӧрйӧм органлӧн нормативнӧй инӧда актъясӧн Федеральнӧй оланпас да тайӧ Оланпас серти. 
2. Юасьӧмсӧ дасьтӧны, нуӧдӧны да кывкӧртӧдъяссӧ урчитӧны оланпаслун, восьсалун да йӧзалун принципъяс подув вылын, а сідзжӧ «Аспас йылысь» Федеральнӧй оланпаслӧн корӧмъясӧ кутчысьӧмӧн.

3 статья
1. Юасьӧмӧ вермӧны пырӧдчыны муниципальнӧй юкӧнын олысьяс, кодъяслӧн эм бӧрйысян инӧд (водзӧ — граждана). 
2. Быд гражданинлӧн эм ӧти гӧлӧс, да сійӧ вермӧ пырӧдчыны веськыда. 
3. Юасьӧмӧ пырӧдчӧмыс лоӧ ас вӧляысь да кӧсйӧм серти. 

4 статья
1. Юасьӧмсӧ нуӧдӧны:
1) муниципальнӧй юкӧнса бӧрйӧм органлӧн водзмӧстчӧм серти — меставывса тӧдчанлуна юалӧмъяс серти; 
2) муниципальнӧй юкӧнса юралысьяслӧн водзмӧстчӧм серти — меставывса тӧдчанлуна юалӧмъяс серти; 
[bookmark: Par14]3) Коми Республикаса канму власьт органъяслӧн водзмӧстчӧм серти — дінму да дінмукостса тӧдчанлуна объектъяс вылӧ муниципальнӧй юкӧнлӧн муясӧн вӧдитчан могсӧ вежӧм йылысь помшуӧм примитігӧн гражданалысь видзӧдлассӧ тӧд вылӧ босьтӧм вылӧ. 
2. Юасьӧмсӧ нуӧдны водзмӧстчысьяс, кодъясӧс индӧма тайӧ статьяса 1 юкӧнлӧн 2 да 3 пунктъясын, ыстӧны муниципальнӧй юкӧнса бӧрйӧм органӧ юасьӧмсӧ нуӧдӧм йылысь вӧзйӧм. 
Юасьӧмсӧ нуӧдӧм йылысь вӧзйӧмын индӧны: юасьӧмлысь мог; юасьӧм нуӧдӧм дырйи вӧзйӧм юалӧмлысь (юалӧмъяслысь) формулировка; юасьӧмсӧ нуӧдан мутас; кадпас, кор кӧсйӧны нуӧдны юасьӧмсӧ.  
3. Юасьӧмсӧ нуӧдӧм йылысь вӧзйӧмсӧ колӧ видлавны урчитӧм пӧрадокын индӧм вӧзйӧмлӧн воан кадпас бӧрын муниципальнӧй юкӧнса бӧрйӧм органлӧн матысса чукӧртчылӧм вылын.
4. Юасьӧмсӧ нуӧдны водзмӧстчысьяс вермӧны бӧр бергӧдны юасьӧм нуӧдӧм йылысь ассьыныс вӧзйӧмсӧ муниципальнӧй юкӧнса бӧрйӧм органӧн тайӧ юалӧмсӧ видлавтӧдз.   
5. Юасьӧм индӧм йылысь муниципальнӧй юкӧнса бӧрйӧм органӧн помшуӧм примитӧм бӧрын юасьӧмсӧ нуӧдӧм йылысь вӧзйӧм бӧр бергӧдӧмсӧ видлалӧ муниципальнӧй юкӧнса бӧрйӧм орган пӧрадокын, кутшӧмӧс урчитӧма муниципальнӧй юкӧнса подувпуктасӧн да (либӧ) муниципальнӧй юкӧнса бӧрйӧм органлӧн нормативнӧй инӧда актӧн.   

5 статья
1. Юасьӧм индӧм либӧ сійӧс индӧмын ӧткажитӧм йылысь помшуӧмсӧ примитӧ муниципальнӧй юкӧнса бӧрйӧм орган. 
2. Муниципальнӧй юкӧнса бӧрйӧм орган примитӧ юасьӧм индӧмын ӧткажитӧм йылысь помшуӧм сэк, кор абу кутчысьӧмаӧсь тайӧ Оланпаслӧн 4 статьяса 1 да 2 юкӧнъяслӧн положениеясӧ. 
3. Юасьӧмсӧ нуӧдны водзмӧстчысьяс, кодъясӧс индӧма тайӧ Оланпаслӧн 4 статьяса 1 юкӧнлӧн 2 да 3 пунктъясын, вермӧны выль пӧв шыӧдчыны муниципальнӧй юкӧнса бӧрйӧм органӧ юасьӧм нуӧдӧм йылысь вӧзйӧмӧн помкаяссӧ бырӧдӧм бӧрын, кутшӧмъяс лоины юасьӧмсӧ индӧмын ӧткажитан подувъясӧн. 
4. Муниципальнӧй юкӧнса бӧрйӧм органлӧн юасьӧмсӧ индӧм йылысь помшуӧмын индӧны юасьӧмсӧ нуӧдан мутас, а сідзжӧ урчитӧны: 
1) юасьӧм нуӧдан кадпас да кадколаст; 
2) юалӧмлӧн (юалӧмъяслӧн) формулировка, кутшӧмӧс (кутшӧмъясӧс) вӧзйӧны юасьӧм нуӧдӧм дырйи; 
3) юасьӧм нуӧдан методика; 
4) юасян листлӧн форма, кӧні эм тайӧ Оланпаслӧн 7 статьяса 3 юкӧнын индӧм тӧдмӧгъяс; 
5) муниципальнӧй юкӧнса олысьяслӧн медічӧт лыд, кодъяс пырӧдчӧны юасьӧмӧ. 
5. Муниципальнӧй юкӧнса гражданалы быть колӧ юӧртны юасьӧм нуӧдӧм йылысь сійӧс нуӧдӧмӧдз дас лунысь оз сёрджык помшуӧмсӧ официальнӧя публикуйтӧмӧн (йӧзӧдӧмӧн), кутшӧмӧс индӧма тайӧ статьяса 4 юкӧнын, пӧрадокын, кутшӧмӧс урчитӧма муниципальнӧй юкӧнлӧн подувпуктасӧн.   

6 статья
[bookmark: Par47]1. Юасьӧм дасьтӧмсӧ да нуӧдӧмсӧ котыртӧ юасьӧм нуӧдӧм серти комиссия (водзӧ — комиссия), кутшӧмӧс лӧсьӧдӧма муниципальнӧй юкӧнса бӧрйӧм орган муниципальнӧй юкӧнлӧн бӧрйӧм органса депутатъяс, меставывса администрацияӧс, мукӧд орган да организацияӧс петкӧдлысьяс,  йӧзкотырӧс петкӧдлысьяс лыдысь. Комиссияӧ пырысьяслысь лыдсӧ урчитӧ муниципальнӧй юкӧнса бӧрйӧм орган юасьӧмсӧ нуӧдан мутас да сійӧс нуӧдан методика тӧд вылын кутӧмӧн. 
2. Комиссиялысь уджмогъяссӧ, уджсӧ лӧсьӧдан да котыртан пӧрадоксӧ урчитӧны муниципальнӧй юкӧнса бӧрйӧм органлӧн нормативнӧй инӧда актӧн. 
3. Комиссиялӧн уджмогъясыс помасьӧны лунсянь, кутшӧм мунӧ юасьӧмлысь урчитӧм кывкӧртӧдъяссӧ официальнӧя публикуйтан (йӧзӧдан) лун бӧрын.  

7 статья
1. Юасьӧмсӧ нуӧдан методикасӧ урчитӧны муниципальнӧй юкӧнса бӧрйӧм органлӧн нормативнӧй инӧда актӧн юасьӧм нуӧдӧм дырйи вӧзйӧм юалӧм (юалӧмъяс), юасьӧмсӧ нуӧдан мутас да юасьӧмлысь мукӧд лоӧмтор тӧд вылын кутӧмӧн. 
2. Юасьӧмсӧ нуӧдан методикаын урчитӧны юасьӧмсӧ нуӧдан ног (коллективнӧя видлалӧм, патераясті (керкаясті) ветлӧдлӧм, анкетируйтӧм, юасян пунктъяс); юасьӧмсӧ нуӧдны уполномочитӧм йӧз, налӧн кывкутана могъяс; юасян листъяс сетан да бӧр бергӧдан пӧрадок; юасьӧмлысь кывкӧртӧдъяс урчитан пӧрадок; юасьӧмлысь материалъяс (юасьӧмлӧн кывкӧртӧдъяс йылысь сёрнигижӧд, юасян листъяс) видзан ин да кадколаст.  
3. Юасян листӧ колӧ пасйыны: 
1) юасьӧм нуӧдӧм дырйи вӧзйӧм юалӧмлӧн (юалӧмъяслӧн) стӧча гижӧм текст да гражданинлӧн кӧсйӧм серти вариантъяс: «Сӧглас» либӧ «Паныд», кодъяс улӧ меститӧма тыртӧм квадратъяс;  
2) юасьӧмсӧ нуӧдны водзмӧстчысь вылӧ индӧм; 
3) гражданинлӧн ов, ним, вич, чужан кадпас индӧм вылӧ ин; 
4) оланін серти либӧ овланін серти пасйысьӧм йылысь мыччӧдъяс индӧм вылӧ ин (мортӧс эскӧдысь сетӧм документ либӧ оланін серти либӧ овланін серти пасйысьӧмсӧ эскӧдысь мукӧд документ подув вылын);  
5) гражданинлысь кырымпас да юасян листӧ гижан кадпас индӧм вылӧ ин; 
6) муниципальнӧй юкӧнса бӧрйӧм органлӧн нормативнӧй инӧда актӧн урчитӧм мукӧд тӧдмӧг. 
4. Юасьӧм нуӧдӧм дырйи кӧ вӧзйӧны некымын юалӧм, найӧс гижӧны ӧти юасян листӧ. 
5. Гражданин гижӧ юасян листӧ ассьыс ов, ним да вич (эм кӧ), оланін серти либӧ овланін серти пасйысьӧм йылысь мыччӧдъяс (мортӧс эскӧдысь сетӧм документ либӧ оланін серти либӧ овланін серти пасйысьӧмсӧ эскӧдысь мукӧд документ подув вылын), чужан кадпас, «Сӧглас» либӧ «Паныд» кывъяс улын ас кӧсйӧм серти квадратӧ пуктӧ кӧть кутшӧм пас, кырымпас да юасян листӧ гижан кадпас.   

8 статья
1. Нуӧдӧм юасьӧмлысь кывкӧртӧдъяссӧ урчитӧны босьтӧм мыччӧдъяс обработайтӧмӧн, кутшӧмъясӧс пасйӧма юасян листӧ. 
2. Юасьӧмлӧн урчитӧм кывкӧртӧдъяс подув вылын комиссияӧ пырысьяс лӧсьӧдӧны юасьӧмлӧн кывкӧртӧдъяс йылысь сёрнигижӧд (водзӧ — сёрнигижӧд), кытчӧ индӧны татшӧм мыччӧдъяс: 
1) сёрнигижӧд лӧсьӧдан кадпас; 
2) юасьӧм нуӧдны водзмӧстчысь; 
3) юасьӧмсӧ нуӧдан кадпас да кадколастъяс; 
4) юасьӧмсӧ нуӧдан мутас (сэк, кор юасьӧмсӧ нуӧдӧма муниципальнӧй юкӧнлӧн мутас юкӧнын — мутас юкӧнлысь нимсӧ да мудоръяссӧ);  
5) юасьӧмсӧ нуӧдӧм дырйи вӧзйӧм юалӧмлӧн (юалӧмъяслӧн) формулировка; 
6) муниципальнӧй юкӧнса олысьяслӧн медічӧт лыд, кодъяс пырӧдчисны юасьӧмӧ; 
7) юасьӧмӧ пырӧдчысь гражданалӧн лыд; 
8) «Сӧглас» позиция вӧсна сетӧм гӧлӧс лыд; 
9) «Паныд» позиция вӧсна сетӧм гӧлӧс лыд; 
10) туйтӧмӧн лыддьӧм юасян лист лыд; 
11) юасьӧмлӧн кывкӧртӧдъяс. 
3. Юалӧмсӧ лыддьӧны вынсьӧдӧмаӧн сэк, кор сы вӧсна гӧлӧсуйтӧма юасьӧмӧ пырӧдчысь гражданалӧн джынсьыс унджыкыс. 
4. Юасьӧмыс кӧ муніс некымын юалӧм серти, вочакывъяссӧ лыддьӧны да сёрнигижӧдсӧ дасьтӧны быд юалӧм серти торйӧн.  
5. Туйтӧмӧн лыддьӧны урчиттӧм образеца юасян листъяс, а сідзжӧ листъяс, кутшӧмъяс серти юасьӧмӧ пырӧдчысьяслысь видзӧдлассӧ тӧдмавны оз позь. 
6. Юасьӧмлӧн кывкӧртӧдъяс подув вылын комиссия лыддьӧ юасьӧмсӧ артмӧмаӧн либӧ артмытӧмӧн. Юасьӧмсӧ лыддьӧны артмытӧмӧн сэк, кор юасьӧмӧ пырӧдчысь гражданалӧн лыдыс лоӧ этшаджык муниципальнӧй юкӧнса олысьяслӧн медічӧт лыдысь, кодъяс пырӧдчӧны юасьӧмӧ, кутшӧмӧс урчитӧма муниципальнӧй юкӧнса бӧрйӧм органлӧн юасьӧмсӧ индӧм йылысь помшуӧмын.  
7. Юасьӧмлысь кывкӧртӧдъяссӧ гижӧны комиссиялӧн чукӧртчылӧмлӧн сёрнигижӧдӧ, кутшӧмӧс юасьӧмлӧн помасян лунсянь 7 лун чӧжӧн комиссия ыстӧ юасьӧмсӧ нуӧдны водзмӧстчысьлы да муниципальнӧй юкӧнса бӧрйӧм органӧ, коді примитіс юасьӧмсӧ индӧм йылысь помшуӧм, сёрнигижӧд дорӧ, кутшӧмӧс ыстӧны муниципальнӧй юкӧнса бӧрйӧм органӧ, вурӧм да нумеруйтӧм юасян листъяс содтӧмӧн.  

9 статья
1.  Юасьӧмлысь кывкӧртӧдъяссӧ муниципальнӧй юкӧнса бӧрйӧм орган публикуйтӧ (йӧзӧдӧ) муниципальнӧй юкӧнса бӧрйӧм органлӧн нормативнӧй инӧда актӧн урчитӧм пӧрадокын да кадколастъясын. 
2. Муниципальнӧй юкӧнса бӧрйӧм орган видлалӧ юасьӧмлысь кывкӧртӧдъяссӧ муниципальнӧй юкӧнса бӧрйӧм органлӧн нормативнӧй инӧда актӧн урчитӧм пӧрадокын да кадколастъясын. 

10 статья
Юасьӧмсӧ дасьтӧмкӧд да нуӧдӧмкӧд йитчӧм мероприятиеяссӧ сьӧмӧн могмӧдӧны: 
1) муниципальнӧй юкӧнлӧн сьӧмкуд сьӧм тшӧт весьтӧ — Коми Республикаын меставывса асвеськӧдлан органъяслӧн водзмӧстчӧм серти юасьӧм нуӧдӧм дырйи; 
2) Коми Республикаса республиканскӧй сьӧмкуд сьӧм тшӧт весьтӧ — Коми Республикаса канму власьт органъяслӧн водзмӧстчӧм серти юасьӧм нуӧдӧм дырйи.  

11 статья
Тайӧ Оланпасыс вынсялӧ сійӧс официальнӧя йӧзӧдӧмсянь дас лун кольӧм бӧрын. 


Коми Республикаса Юралысь						    С.А. Гапликов

